
DАVLАT BUDJETIDА 
BOSHQАRUV XАRАJАTLАRINI 
MOLIYALАSHTIRISHNI 
TАKOMILLАSHTIRISH 
YO‘LLАRI VА 
XАRАJАTLАRINING 
OPTIMАLLАSHTIRUV 
MUАMMOLАRI
Narziyeva Guzal Baxtiyorovna
Samarqand davlat veterinariya meditsinasi, chorvachilik va 
biotexnologiyalar universiteti “Iqtisodiyot va buxgalteriya hisobi” kafedrasi 
assistenti

Annotatsiуa: Maqolada davlat budjetining ijtimoiy-iqtisodiy ahamiyati, uni milliy iqtisodiyotda tutgan o‘rni va roli borasida 
ilmiy tadqiqotlar olib borilgan. Davlat budjetining makroiqtisodiy siyosatdagi o‘rni yuzasidan xorijiy va mahalliy olimlarning 
ilmiy xulosalari tizimlashtirilgan. Ularga nisbatan mualliflik yondashuvlari ishlab chiqilgan. Olib borilgan tadqiqotlar aso-
sida ilmiy xulosalar shakllantirilgan.

Kalit so‘zlar: agroklaster, asosiy vositalar, modernizatsiya, ta’mirlash, joriy ta’mirlash, o‘rtacha ta’mirlash, kapital ta’mir-
lash, amortizatsiya, amortizatsiya me’yori.
Abstraсt: The article studies the socio-economic significance of the state budget, its place and role in the national 
economy. The scientific conclusions of foreign and domestic scientists on the role of the state budget in macroeconomic 
policy are systematized. They developed their own approaches. On the basis of the conducted research, scientific con-
clusions are formed.

Keу words: state budget, budget transparency, fiscal policy, budget expenditures, budget revenues, initiative budget.
Аннотация: В статье проводится исследование социально-экономического значения государственного бюджета, 
его места и роли в народном хозяйстве. Систематизированы научные выводы зарубежных и отечественных 
ученых о роли государственного бюджета в макроэкономической политике. К ним разработаны авторские под-
ходы. На основании проведенных исследований сформированы научные выводы.

Ключевые слова: государственный бюджет, прозрачность бюджета, фискальная политика, расходы бюджета, 
доходы бюджета, инициативный бюджет.

“Boshqaruv” atamasi umumiy tarzda obyektni rivojlantirish va takomillashtirish maqsadida unga ongli 
ravishda ta’sir ko‘rsatishni anglatadi. Moliya tizimi doirasida moliyaviy resurslarni qayta taqsimlash har doim 
ma’lum bir maqsadlarga erishishga yo‘naltirilgan bo‘ladi. Bu narsa ma’lum bir tarzda boshqaruv sxemasini 
tashkil etishni taqazo etadi. Shu ma’noda va eng umumiy ko‘rinishda boshqaruv subyektining boshqaruv 
obyektiga maqsadga yo‘naltirilgan ta’siri boshqaruv deyiladi. Davlat jamiyatning sotsial-iqtisodiy taraqqiyoti 
uchun zarur bo‘lgan moliyaviy resurslarni sog‘lomlashtirishga (normallashtirishga) qaratilgan munosabatlar 
tizimini takomillashtirishi va bu resurslarning samarali hamda oqilona foydalanishi ustidan nazoratni amalga 
oshirishi kerak. Аna shu vazifani (muammoni) bajarish (yechish) moliyaviy boshqaruvning zimmasiga yukla-
tilgan. Moliyaviy boshqaruv murakkab jarayon bo‘lib, boshqariladigan (obyektlar) va boshqaruvchi (subyektlar) 
tizimlarning yagonaligidan iboratdir. Boshqaruvchi tizim, bu yerda moliyaviy institutlarning (tashkilotlarning) 
to‘plamidan (majmuidan) iborat bo‘lgan moliya tizimini nazarda tutsa, boshqariladigan tizim esa pul munosabat-
lari to‘plamidan (majmuidan) iborat bo‘lgan moliya tizimini o‘z ichiga oladi. Bunda moliyaviy boshqaruv jarayoni 
bir xil tarzda bo‘lmasdan, u bir tomondan, faqat obyektlarni boshqarishni emas, balki ikkinchi tomondan, bosh-
qaruv subyektlarini tashkil qilishni va ular faoliyatini takomillashtirishni ham o‘z ichiga oladi. 

Moliyaviy boshqaruvning obyekti sifatida moliyaviy munosabatlarning turli ko‘rinishlari, shu jumladan, dav-
latning sotsial tuzumi (tuzilishi), mamlakatdagi siyosiy kuchlarning joylashishi (nisbati) va qayta taqsimlash 
jarayonlariga ta’sir ko‘rsatadigan boshqa omillar bilan belgilanadigan o‘ziga xos bo‘lgan moliyaviy munosa-
batlar maydonga chiqadi. Davlat moliyasi, mahalliy moliya va xo‘jalik yurituvchi subyektlar moliyasida moliyaviy 
boshqaruvning subyekti bo‘lib moliyaviy apparat deb nomlanuvchi maxsus xizmatlar hisoblanadi. 

Davlatning xo‘jalik yurituvchi subyektlar va uy xo‘jaliklari bilan moliyaviy munosabatlar sohasidagi o‘zaro 
munosabatlari soliq tizimi, kredit munosabatlarini reglamentatsiya qilish (tartibga solish), moliya bozorini tar-
tibga solish, davlatning qo‘llab-quvvatlash tizimi, pensiya ta’minoti tizimi, ishlovchi aholining daromadlarini tar-
tibga solish mexanizmi va h.k.lar orqali amalga oshiriladi. Moliyaviy boshqaruvning maqsadi makroiqtisodiy 
muvozanatda, budjet profitsitida, davlat qarzining kamayishida, milliy valyutaning barqarorligi va mustahkam- 
ligida va nihoyat, davlat va jamiyat barcha a’zolari iqtisodiy manfaatlarining yagonaligida (mushtarakligida) 
namoyon bo‘ladigan moliyaviy barqarorlik va moliyaviy mustaqillikni ta’minlashdir.

Shunga monand ravishda uning asosiy metodologik prinsiplari quyidagilardan iborat: 

● pirovard maqsadga bog‘liqlik;

● xo‘jalik barcha tarmoqlarining makroiqtisodiy muvozanatliligi; 

● jamiyat barcha a’zolarining manfaatlariga mos kelish; 

● iqtisodiy qonunlardan foydalanish; 

● real imkoniyatlar asosida ichki va tashqi iqtisodiy sharoitlarni hisobga olish. 

Moliyaviy boshqaruvning konkret metodlari va shakllari quyidagilardan iborat bo‘lishi mumkin:

● moliyaviy rejalashtirish;

● bashoratlash (prognozlashtirish);

● dasturlashtirish; 

● moliyaviy tartibga solish;

● moliyaviy nazorat;

● moliyaviy qonunlarni (qonunchilikni) qabul qilish;

● moliyaviy resurslarni jalb qilish metodlari tizimi 

Moliya tizimini umumiy boshqarish mamlakatning oliy hokimiyat va boshqaruv organlari tomonidan amalga 
oshiriladi. Umumdavlat miqyosida moliyaviy boshqaruv tizimi quyidagi boshqaruv organlaridan tashkil topishi 
mumkin:

● Prezident va Prezident devoni;

● Oliy Majlis va moliya, budjet, soliq va bank masalalari bo‘yicha Oliy Majlis har ikki palatasining tegishli 
qo‘mitalari;

● Vazirlar Mahkamasi;

● Hisob palatasi;

● Iqtisodiyot va moliya vazirligi va uning quyi (joylardagi), jumladan, G‘aznachilik tizimi organlari;

● Markaziy bank;

● Davlat soliq qo‘mitasi;

● Davlat bojxona qo‘mitasi; 

● Davlat mulk qo‘mitasi;

● Qimmatli qog‘ozlar bo‘yicha komissiya;

● Nobudjet fondlarning ijroiya direktsiyalari va boshqalar. 

Moliyaviy oqimlarning miqdoriy va sifat tavsifnomalari orqali korxonaning faoliyati ifodalanadi. Ular ishlab 
chiqarish barcha omillari harakatining qiymatdagi ifodasidan iboratdir. Menejmentda sifat jihatdan farqlanuv- 
chi boshqaruv tizimi –  korxonani moliyaviy boshqarish tizimi shakllandiki, bu narsa moliyaviy oqimlar orqali 
ishlab chiqarish, mahsulot realizatsiyasi, resurslarning aylanuvchanligi, xarajatlar, rentabellik va boshqa jara-
yonlarning boshqarilishini ko‘zda tutadi. 

Moliyaviy oqimlar budjeti bu haqiqatda turli davriy muddatlarda hisoblanadigan korxonaning moliyaviy reja-
sidir. Turli davrlar uchun (kunlik, dekadalik, oylik, choraklik, yillik va uzoq istiqboldagi) moliyaviy oqimlarning 
bashoratli budjetlarini tuzish korxonaning to‘lovga qobillik darajasini oshirishga imkon beradi va kelajakda uning 
moliyaviy holati barqarorligini ta’minlaydi.  Jamiyat paydo bo‘libdiki, unda a’zolarning turmush farovonligi 
kun tartibidagi doimiy masala bo‘lib kelgan. Ko‘plab holatlarda aholi farovonligi davlat budjeti bilan chambarchas 
bog‘liq holda tahlil etilganligini ko‘rish mumkin. Bunda davlat tomonidan aholi qo‘lidagi daromadning ma’lum 
qismini kam daromadli boshqa aholi qatlamiga qayta taqsimlash amalga oshiriladi. Bu esa, o‘z navbatida bud-
jet-soliq siyosatining ilk ko‘rinishlarini o‘zida aks ettirib beradi. Budjet siyosatining turmush tarzini barqarorligini 
ta’minlashdagi ahamiyati ko‘p jihatdan moliyaviy qarorlarning vertikal va gorizontal tarzda taqsimlanganligi 
bilan izohlanadi. 

Iqtisodiy adabiyotlarda budjet siyosatiga doir ko‘plab qarorlarning markazlashgan holda amalga oshirilgan-
ligi to‘g‘risida ma’lumotlar mavjud. Bu esa, o‘z navbatida, budjetning aholi turmush darajasiga ta’sirning ijobiy 
yoki salbiy bo‘lishiga shart-sharoit yaratgan. Ko‘pgina adabiyotlarda markaziy hokimiyat tomonidan moliyaviy 
qarorlarni qabul qilinishi salmog‘i ko‘p bo‘lishi ularning sifatiga salbiy ta’sir etishi qayd etib o‘tiladi. Bizningcha, 
aholi turmush farovonligini ta’minlashda budjet ishlariga oid qarorlarni qabul qilishda aholi ishtirokining kengroq 
ta’minlanishi muhim ahamiyat kasb etadi. Shu boisdan, budjetning ijtimoiy hayotdagi rolini mustahkamlash 
uchun moliyaviy qarorlarni gorizontal shakldan vertikal shaklga o‘tkazish muhim ahamiyat kasb etadi. Bu esa 
o‘z navbatida budjetni yanada ochiq bo‘lishi va fuqarolar tashabbusini qo‘llab-quvvatlashni taqozo etadi. Shu 
boisdan, soliq siyosati aholining turmush farovonligiga doim sezilarli ta’sir o‘tkazib kelgan. Masalan, Qo‘qon, 
Xiva va Buxoro xonliklari davrida ham ushbu masalaning namunasini ko‘rish mumkin. Jumladan, soliq va 
boshqa to‘lovlarning keskin ortib ketishi aholi turmush sharoitlari birmuncha pasayishiga olib kelgan. Bunga 
asosiy sabablardan biri sifatida moliyaviy boshqaruvning haddan ziyod markazlashuvi va yakkahokimlikning 
kuchayib ketishi ortidan vujudga kelgan degan xulosalar qayd etib o‘tiladi [1]. 

Budjet siyosatini optimallashtirish orqali hayot darajasini mustahkamlash oltin nuqtani topish kabi murak-
kablik kasb etadi. А.Temur davlatida esa, budjet ishlari dastlab xazinabon tomonidan amalga oshirilgan bo‘lsa, 
keyinchalik vazirliklar kesimida budjet mablag‘larini nazoratini amalga oshirish belgilab berilgan. Shu bilan 
birga, davlat moliyaviy amaldorining moliyaviy kamomadlarga yo‘l qo‘yishiga nisbatan moliyaviy sanktsiyalar 
ham ko‘zda tutilganligi budjet siyosatidagi tartibning mavjudligini o‘zida aks ettiradi [2]. 

Bizningcha, iqtisodiy samaradorlik kategoriyasi sarf etilgan budjet mablag‘larining iqtisodiy qaytimi nuqtayi 
nazaridan qarash mumkin. Bunda aholini ichimlik suvini ta’minlash, yo‘l infratuzilmasini mustahkamlash va 
boshqa ijtimoiy infratuzilmani takomillashtirish yuzasidan moliyalashtirilgan tadbirlarni misol sifatida keltirish 
mumkin. Boshqacha aytganda, budjet xarajatlari hisobidan qancha uzunlikdagi yo‘lni asfalьt qilinganini iqti-
sodiy jihatdan baholash mumkin. Natijada, mablag‘larning rentabellik darajasini aniqlashga imkon tug‘iladi. 
Lekin davlat budjeti mablag‘laridan foydalanish uchun soliqlarni markazlashtirish talab etiladi. Bu esa, markaziy 
boshqaruv organlarining qaror qilish vakolatlarini kuchayishiga olib kelishi mumkin [3]. 

Bizningcha, xarajatlarning iqtisodiy samaradorligini ta’minlash bosqichlarini mavjud bo‘lishi natijaviylikning 
vujudga kelishiga shart-sharoit yaratadi, deb o‘ylaymiz. Mazkur bosqichlarning amalga oshirilishi budjet siyo-
satida iqtisodiy samaradorlikni tizimli ravishda harakatga kelishini ta’minlaydi. Bunda budjet siyosatining nor-
makazlashuvi markaziy vakolatlarning mahalliy darajada amalda bo‘lishini nazarda tutishini o‘zida aks etti-
radi [4].

O‘zbekiston amaliyotida budjet xarajatlarining iqtisodiy samaradorligi budjet tuzilishi bilan boG‘liq holatlarni 
takomillashtirish zarur hisoblanadi. Bunda davlat budjeti defitsitining markaziy budjetdagina amal qilishi 
mahalliy budjet organlariga daromad va xarajatlarni to‘liq boshqarishga imkon bermaydi. Shu boisdan, mahalliy 
hududlarga moliyaviy vakolatlar taqdim etilganda ushbu jihatga ham e’tibor berish maqsadga muvofiq hisobla-
nadi [5].  

Mamlakatda makroiqtisodiy siyosatning ajralmas bo‘lagi sifatida fiskal siyosat tadqiq etiladi. Mazkur siyo-
satning iqtisodiy o‘sishga nisbatan sezilarli ta’siri sabab iqtisodchi olimlar uni o‘rganishni doimo nazarda tuta-
dilar. Buning asosiy sabablaridan biri aholining turmush farovonligini ta’minlash natija omili sifatida qaralishidir. 
Аyniqsa, aholining kam ta’minlangan qatlamini ijtimoiy jihatdan qo‘llab-quvvatlashda budjetning ijtimoiy himoya 
xarajatlari sezilarli rol o‘ynaydi. Bu esa, budjetning makroiqtisodiy ahamiyati dolazrbligini o‘zida aks ettirib 
beradi. Bizningcha, aholining turmush darajasini oshirishga xizmat qiduvchi omil sifatida fiskal siyosati alohida 
rol o‘ynamoqda. Bunda aholining daromadlarini barqarorlashtirish va ijtimoiy himoyani ta’minlash bilan boG‘liq 
xarajatlar shular jumlasiga kiradi. Davlat budjeti aholini birlamchi tibbiy xizmatlar bilan qamrab olish, tayanch 
ta’lim bilan ta’minlash va kam daromadli qatlamni moliyaviy qo‘llab-quvvatlash kabi masalalarni yechishda hal 
etuvchi rolga ega hisoblanadi [6]. 

Umuman olganda, davlat budjeti xarajatlarining amalga oshirilishi va budjet siyosatining milliy iqtisodiyotni 
barqarorlashtirishdagi rolini nazariy asoslariga qaratilgan quyidagi ilmiy xulosalarni shakllantirishga xarakat 
qildik: 

● budjetning iqtisodiy samaradorligini ta’minlashda – budjet siyosati moliyaviy qarorlarini qabul qilishni 
nomarkazlashtirish va vakolatlarni vertikal taqsimlashga erishish; 

● budjet defitsitining markazlashuvini tugatish uchun hududlarning moliyaviy qarorlarni qabul qilish 
yuzasidan vakolatlarini kengaytirish; 

● budjet tuzilmasini shakllantirishda aholi farovonligini ta’minlashga qaratilgan infratuzilmani shakllanti- 
rishga erishish; 

● budjet xarajatlarining ijtimoiy yo‘naltirilganligini ta’minlashga qaratilgan natija mezonlarini shakllantirish 
va huquqiy asoslarini ishlab chiqish; 

● budjet siyosatining makroiqtisodiy siyosatdagi o‘rnini mustahkamlash uchun YaIM nisbatan ta’sir cho-
ralarini nazariy va huquqiy jihatdan asoslarini yaratish; 

● budjet xarajatlari yo‘nalishlarini aniqlashda aholi ishtirokini oshirishga qaratilgan shaffoflik va tashab-
buslik mexanizmini ishlab chiqish va joriy etish. 

Xulosa qilib aytganda, davlat budjeti va budjet siyosati milliy iqtisodiyotning barqaror rivojlanishida sezilarli 
ahamiyatga ega bo‘lmoqda. Iqtisodiy o‘sish va aholi turmush farovonligini ta’minlashda hal etuvchi ahamiyatga 
ega ekanligi budjet mablag‘larini natijaga yo‘naltirilgan holatda sarf etilishini taqozo etmoqda. Boshqa jihatdan 
esa, budjet xarajatlari yo‘nalishlarini ishlab chiqishda aholi murojaatlari va tashabbuslari asosida amalga oshi-
rilishi nazariy va amaliy ahamiyat kasb etmoqda.

